
DIKELUARKAN OLEH:

PERINGATAN:

Adalah diingatkan bahawa sebarang penambahan dan pemindaan
terhadap isi kandungan teks khutbah yang telah disediakan oleh
Jabatan Hal Ehwal Agama Terengganu adalah DILARANG.
Khatib yang bertugas hendaklah menyemak kembali RUKUN, AYAT AL-
QURAN dan helaian muka surat yang diterima. Pastikan teks dibaca
terlebih dahulu sebelum menyampaikan khutbah.

Wahai hamba-hamba Allah! Saya berpesan kepada tuan-tuan dan diri sendiri
agar bertagwa kepada Allah. Dengan ketaqwaan, hati bercahaya takutkan

Tuhan, darjat mendaki meraih kasih al-Rahman.

Dari mimbar yang mulia ini, marilah kita mengambil pelajaran dari khutbah

bertajuk:
“Kurniaan Tuhan Untuk Orang Beriman”

Sidang Jumaat yang dikasihi Allah.

Memilih jalan beriman adalah pilihan paling tepat yang pernah dibuat dalam
hidup seorang manusia. Keuntungan dari pilihan ini adalah amat luar biasa.
Sebaliknya kekufuran dan kesyirikan pula adalah musibah yang paling besar

angkara bahananya dan pilihan hidup yang paling merugikan.



Orang yang beriman mendapat anugerah lIlahi tanpa henti dan terlalu banyak
untuk dihitung. Antara kurniaan yang diperolehi oleh orang yang beriman ialah

seperti berikut:

1. Hidup di bawah wilayah naungan Allah SWT:

Firman Allah SWT dalam Surah al-Bagarah ayat 257:

Bermaksud: Allah Pelindung kepada orang yang beriman. la mengeluarkan
mereka dari kegelapan (kufur) kepada cahaya (iman). Dan orang yang Kafir,
penolong mereka ialah Taghut, yang mengeluarkan mereka cahaya (iman)

kepada kegelapan (kufur). Mereka itulah ahli neraka, mereka kekal di dalamnya.

2. Meraih redha dan nikmat syurga Allah SWT.

Allah berfirman dalam Surah al-Taubah ayat 72:

Bermaksud: Allah menjanjikan orang-orang yang beriman, lelaki dan
perempuan, (akan beroleh) syurga yang mengalir di bawahnya anak sungai;
mereka kekal di dalamnya dan beroleh tempat-tempat yang baik di dalam
"Syurga ‘Adn", dan keredhaan dari Allah yang lebih besar kemuliaannya;

(balasan) yang demikian itulah kejayaan yang besar.

3. Mendapat pembelaan dari Allah SWT.

Allah berfirman dalam Surah al-Hajj ayat 38:

Bermaksud: Sesungguhnya Allah membela orang yang beriman;
sesungguhnya Allah tidak suka kepada tiap-tiap seorang yang khianat, lagi tidak

bersyukur.

4. Memperolehi bantuan dan kemenangan dari Allah SWT.

Allah berfirman dalam Surah al-Ghafir ayat 51.:

Bermaksud: Sesungguhnya Kami tetap menolong Rasul-rasul Kami dan orang

yang beriman dalam kehidupan dunia ini dan pada saat bangkitnya saksi-saksi.



5. Dilimpahi cinta dan kasih sayang Allah SWT.

Allah berfirman dalam Surah Maryam ayat 96:

Bermaksud: Sesungguhnya orang-orang yang beriman dan beramal soleh,

tuhan yang maha pengasih akan menanamkan bagi mereka perasaan kasih

sayang.
6. Kehidupan yang sempurna di dunia dan akhirat.

Allah berfirman dalam Surah al-Nahl ayat 97:

Bermaksud: Sesiapa yang beramal soleh, dari lelaki atau perempuan, sedang

dia beriman, maka sesungguhnya Kami akan menghidupkan dia dengan
kehidupan yang baik; dan sesungguhnya kami akan membalas mereka, dengan

memberikan pahala yang lebih dari apa yang mereka telah kerjakan.

7. Diberi hidayah dan petunjuk oleh Allah SWT.

Allah berfirman dalam Surah Yunus ayat 9:

Bermaksud: Sesungguhnya orang yang beriman dan beramal salih, Tuhan
mereka akan memimpin mereka dengan sebab iman mereka. Mengalir sungai-

sungai di bawah tempat kediaman mereka di dalam Syurga yang penuh nikmat.
Kaum muslimin hafizakumullah.

Semua yang tersebut ini adalah sebahagian dari anugerah dan kurniaan Allah
SWT vyang pasti kepada orang yang beriman. lanya terlalu istimewa untuk

urusan kehidupan dan agama, di dunia dan di akhirat.

Justeru hargailah nikmat iman yang kita miliki, hidup dan suburkannya dengan
amalan soleh agar sentiasa mekar dedaun rimbunannya, semerbak wangian
bau bungaannya, ranum buahan dan cantik menarik mewarnai kehidupan alam

semesta.

Bermaksud: Dan orang yang beriman, lelaki dan perempuan, setengahnya
menjadi penolong bagi setengahnya yang lain; mereka menyuruh berbuat baik,
dan melarang daripada berbuat kejahatan; dan mereka mendirikan sembahyang

dan memberi zakat, serta ta'at kepada Allah dan Rasul-Nya. Mereka itu akan
diberi rahmat oleh Allah; sesungguhnya Allah Maha Kuasa, lagi Maha Bijaksana.

( Surah Attaubah: 71)

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah, wahai Zat Yang Maha Pengasih.

Hindarilah kami daripada segala malapetaka, bala bencana dan wabak
penyakit, daripada kekejian dan kemungkaran, daripada pelbagai
persengketaan, kekejaman dan huru hara, daripada kesulitan dan

kesengsaraan, yang nampak mahupun yang tersembunyi.

Sesungguhnya Engkau Maha Berkuasa atas segala sesuatu.

